
GOUVÈNÈ CUOMO ANONSE KANPAY RANFÒSMAN “BUCKLE UP NEW YORK” 

 
Jodi a, Gouvènè Andrew M. Cuomo te anonse yon kanpay “Buckle Up New York,” toupatou nan eta a 
pandan 14 jou. Kanpay sa a deziyen pou aplike lalwa avèk severite kont chofè ak pasaje yo ki pa mete 
senti-sekirite. Lapolis Eta New York ap lanse kanpay la lendi 21 me, epi y ap kontinye jiska dimanch 3 jen.  
 
Gouvènè Cuomo di konsa, “Prèv la parèt aklè – senti-sekirite sove lavi moun. Eta New York gen yon 
politik tolerans zewo lè li dwe ranfòse règ pou sove lavi moun. Li pran sèlman kèk segonn pou tache yon 
senti-sekirite, oswa pou tache yon chèz-sekirite timoun, epi kanpay sa a ap ankouraje tout Nouyòkè yo 
pou yo pran yon moman pou tache senti-sekirite yo, epi pou sove lavi yon moun.” 
 
Pandan kanpay 14 jou a, Lapolis Eta a ap fè yon sèl avèk apeprè 400 inite lapolis lokal ki toupatou nan 
New York pou konsantre sou ranfòsman lwa senti-sekirite eta a.  
 
Lwa senti-sekirite Eta New York se yon lwa primè, sa ki vle di yon ofisye lapolis ka rete ou senpleman 
paske ou pa tache senti-sekirite ou. Pasaje ki chita devan ki gen laj 16 ane ak plis ka peye yon amann 
jiska $50 si yo pa tache senti-sekirite yo. Chofè yo ka peye yon amann jiska $100 pou chak pasaje ki poko 
gen laj 16 ane epi ki pa tache kòrèkteman nan veyikil yo. Chofè a ap resevwa tou twa (3) pwen pou 
vyolasyon an nan dosye li nan Depatman Veyikil-a-Motè (Department of Motor Vehicles). 
 
Sipè-Entandan Lapolis Eta a, Joseph A. D'Amico, di konsa, “Menas pou pran chòk oswa menas lanmò nan 
aksidan machin ogmante anpil lè chofè yo ak pasaje yo pa mete senti-sekirite yo. Pou de (2) semèn k ap 
vini yo, ofisye lapolis eta a, cherif-adjwen ak ofisye lapolis nan eta a pral fè kontwòl pou asire chofè ak 
pasaje yo respekte lwa senti-sekirite a. Mesaj nou an trè klè: tache li oswa w ap pran kontravansyon -- 
senti-sekirite sove lavi moun.” 
 
Manm Komisyon Depatman Veyikil-a-Motè ak Prezidan Komite Gouvènè a pou Sekirite nan Sikilasyon 
Machin, Barbara J. Fiala, di konsa, “Tache senti-sekirite se fason ki pi fasil pou evite chòk ak ka lanmò si 
veyikil ou ta konsène nan yon aksidan. Epoutan, nou konnen twòp chofè toujou pa tache senti-sekirite 
yo. Chofè yo bezwen sonje pou tache senti-sekirite yo nan chak deplasman, chak fwa.” 

Direktè Egzekitif Thruway Authority, Thomas J. Madison, di konsa, “An nou respekte lwa pou tache 
senti-sekirite a pou sove lavi moun. Tout pasaje ki chita devan dwe tache senti-sekirite yo; tout timoun 
ki poko gen laj 16 ane, ki chita nan plas devan oswa dèyè, dwe tache senti-sekirite yo; tout timoun ki 
poko gen laj 8 ane dwe chita fiks nan yon sistèm restriksyon timoun ki apwopriye lè yo nan yon veyikil-a-
motè nan Eta New York.”  
 
Komite Sekirite nan Sikilasyon Gouvènè (Traffic Safety Committee) a finanse kanpay Buckle Up New York 
avèk yon sibvansyon Administrasyon Nasyonal pou Sekirite nan Sikilasyon nan Otowout (National 
Highway Traffic Safety Administration). Sibvansyon an pèmèt Lapolis Eta a konsantre sou resous 
patwouy sou vyolasyon lwa pou tache senti-sekirite, epitou li ogmante sekirite sikilasyon konvansyonèl 
yo a ak efò pou aplikasyon lalwa. Lapolis Eta a te opere kanpay Buckle Up New York yo pou dènye uit (8) 
ane yo avèk de (2) peryòd ranfòsman chak ane. Lapolis Eta a te bay 19.636 kontravansyon ki asosye avèk 
senti-sekirite kont chofè yo pandan kanpay la nan mwa me 2011. Pandan tout ane 2011 lan, yo te bay 
306.693 kontravansyon. Nan chif sa a, Lapolis Eta a te bay 80.697 kontravansyon pou chofè ki te vyole 
lwa pou tache senti-sekirite a. 
 
W ap jwenn lòt konsèy ak lòt enfòmasyon sou sekirite chofè yo nan sitwèb Thruway Authority nan 
http://www.thruway.ny.gov/travelers/safety/drivingsafetytips.html, ak nan sitwèb Komite Sekirite nan 
Sikilasyon Gouvènè a nan http://www.safeny.ny.gov/. 

